
Itxartu, eusko alabea! 

'Ortzia garbi ta oztin 

dakusku, sorkaldean 

argi gorri biguntxua 

zabalduten hasi da. 

Itxartu, eusko alabea; 

jagi, ba, emakumea'. 

Euskadi, geure aberria 

da arrotzaren jopua. 

Oinartean, ilunpetan, 

danok lo egon gara ta, 
bere negar, zotin. oihu 

mingotsak, entzun baga». 

Sorne Unzueta imajinatzen ari naiz. 
Etxeko egongelan. eskaizko besaulki ba-
tean. Paretetan, paper margotua, aspaldi 

modan zeuden figura arabeskoz. Jer tse 
berde iluna dauka jantzia, eta eskuak ma-
galean gurutzaturik. Amama zaharra zen 
jadanik ni jaio orduko. Betaurreko handi 
borobilak eta liburu meta mahaiko lanpa-
rari lekua kentzen. 

Bere obren artean "Itxartu, eusko ala-
bea" poema hori ere utzi digun idazlea jo-
an egin da. Imajinatzen ari naiz paper au-
r rean , aho guzt ie ta t ik "Jagi , eusko 
semea!" besterik entzuten ez zen artean. 

Imajinatzen ari naiz bere 104 urteekin 
oraindik ogiaren bila kalera bajatzen, as-
tiro baina seguru, eta kaleetatik berare-
kin gurutzatzen garen guztiok edo okinde-
gian euroekin asmatzen noiz amaituko 

duen itxaroten dugun guztiok erreparatu 
ere ez dugu egiten; auzoko beste amama 
bat baino ez da. 

Lobekin eta bilobekin imajinatzen dut. 
Gerra Zibileko edo erbesteko pasadizoak 
kontatzen dizkie. Lantzean behin mahai 
gaineko libururen bat hartu eta poesiaren 
bat irakurtzen die, edo ipuinen bat, edo 
momentuko artikuluren bat. 

Lizardi, Orixe, Lauaxeta, Jautarkol.. . 
ondo ikasi genituen eskolan, institutuan, 
unibertsitatean. Eusebio Erkiaga, Salba-
tore Mitxelena, Iratzeder, Jokin Zaitegi... 
denontzat dira izen ezagunak. Zein mo-
mentutan galdu zen Sorne Unzuetarena? 

Idazleen artean batzuek denboran go-
mutapena eta iraupena merezituagoa ei 
daukate beste batzuek baino. Eta hori era-
bakitzeko irizpidea literatura kalitatea 
edo munduari utzi dioten ekarpena dela 
pentsatu gura dugu ikuspegi inozentez. 

Politikan ere, Emakume Abertzaleen Ba-
tzaren sortzaileetako bat izanda ere, ira-
kaslea, hizlaria, politikaria izanda ere, be-
re alderdiak ere ez zuen sekula bere izena 
behar legez zabaldu edo aldarrikatu. • 


